
Margrethe Thårup Andersen 

Meeqqat atuarfiat pillugu nunatta inatsisartuisa inatsisaat nr. 15, 3. december 2012-imeersoq  

allanngortinneqarnissaanik Naalakkersuisut aalajangiiffigisassaattut siunnersuut, ukiup atuarfiusup 

kalaallit kulturikkut inuiaqatigiinnilu pissutsinut naleqqussarneqarnissaa siunertaralugu. 

(Inatsisartunut ilaasortaq Kuno Fencker, Naleraq) 

(Siullermeerneqarnera) 

Qujanaq Inatsisartunut ilaasortaq Kuno Fencker siunnersuutinnut. 

Kinguaariiniit kinguaariinnut siuaarsuavut qitornamik ilisimasassaanik ingerlatitseqqiissarput, 

oqaasiinnaanngitsumik iliuutsinilli. 

Demokraatinit meerartavut angusarissaarnerunissaat aqqutissiuukkumajuaannarpavut, ilinniartitsisullu 

atugarissaarnerutikkumallugit tusarniartuartarpavut taammaammat siullertut qujaffigiumavakka 

angajoqqaat sinniisai tunniusimangaarlusi meeqqat atuarfianni suliarisartagassinnut isumaqangaartunut, 

meeqqat atuarfianni ilinniartitsoqatigiit aaqqissuuttagassinnut sineriammi atuarfinnut tulluarsaallusi 

iliuseqartarnissinnut, piorsarsimassutsimik piffimmut tulluartumik aaqqissuusisarnissinnut, aavarnerup 

kipparnerullu nalaanni meerartavut angajoqqaatik peqatigalugit pilinissaanut periarfissittarassigit, piffissaq 

atuarfiusumut aaqqissuullugu kommunerisassinni.   

 

Demokraatit tunngaviatigut eqqarsaat tapersersorpaat. Meeqqat Atuarfii meerartatsinnut 

avatangiisitsinnullu tulluartuullutillu naleqquttuusapput. Meeqqat misigissanngillat, atuarfik, kulturi 

aammalu ulluinnarmi silarsuaasut immikkoortut. Akerlianilli ilinniartitsinerup oqaatsinik ilitsoqqussatsinnit, 

avatangiisitsinnut ileqqutsinnullu attuumassuteqarnerput nukittorsassavaa. 

Demokraatinit isumaqatigaarput periusitoqqat attanniaanassanngikkivut pitsaanerusumik ukioq 

atuarfiusoq, piffimmullu naleqqunnerusoq aaqqissuuneqarniarpat meerartatta atuarfiannut.  

Piareersimanngilagulli aasaanerani tigussaasumik siunnersuut atuanngiffeqartarnerup aalajangersimasumik 

juni-miit augustimut ingerlanneqartarnissaanut taammatuttaalu aprilimi aamma majimi sapaatip 

akunnerani ullut sisamat atuartarnissaq sukumiinerusumik nassuiaasersorneqanngippat 

peqataaffigissallugu.  

Ullut atuarfiusut malunnaatilimmik ikilinerisa malitsigisinnaavaat ullut atuarfiusut takinerit aammalu 

atuartut ilikkagassaannut inuunerissaarnissaanullu kingunerluuteqarsinnaallutik. Taassumattaaq ilaqutariit 

ulluinnaat kalluarsinnaavaat, kommunit sunngiffimmi neqeroorutigisartagaat aammalu meeqqanik 

paaqqinninnissamut periarfissat. Tassunga ilutigalugu pissutsit assigiinngitsorujussuupput illoqarfinni 

aamma nunaqarfinni nunap ilaaniit ilaanut, nunarpummi isorartoqimmat. Taammaammat siunnersuummi 

nuna tamakkerlugu ilusilersuinissaq assigiiaarlugit aaqqissuisinnaanissaq nutaaq ajornakusuussaaq 

aaqqissornissaannut, taammaattorli piffinnut tulluarsarneqarsinnaasalluni.  

Taamatullu Naalakkersuisut tikkuarpaat, kommunit pinngortitap, silamiinneq aammalu piffinni pissutsit 

akuutissallugit periarfissaqareermata. Tamanna iluarinarpoq, ilanngutinngitsoorneqarsinnaanngilarli, 

piffinni eqaallisaanernik annertunerusunik pisariaqartitsisoqarsinnaanera. Tamanna sukumiisumik 

misissortariaqarpoq atuartut, angajoqqaat, ilinniartitsisut, atuarfiit kommunillu qanimut 

isummersoqatigalugit. 

 

Demokraatinut anguniagaq ersarippoq. Kissaatigaarput meeqqat atuarfiat, kulturitsinnut 

inuiaqatigiitsinnullu ersarissumik akuutitsisoq, tunngaviusumilli allannguerusunnata paaseqqaartinnagu, 

fagini qaffasissutsimut, inuunerinnermut ilaqutariittullu inuunermut kalluaasinnaaneri tunngavigalugit. 

 

Tamanna tunngavigalugu Naalakkersuisuniit allannguutissatut siunnersuut taperserparput, 

suliareqqitassatut innersuullugu Kultureqarnermut, Ilinniartitaanermut, Ilisimatusarnermut 

Ilageeqarnermullu ataatsimiititaliami. 

 

 

 


